
 
 
 
  
 
 
 
 

Kantonalna uprava za inspekcijske poslove KS 
( Inspekcija rada i Upravna inspekcija KS ) 
Ministarstvo za odgoj i obrazovanje KS  
Komisija za obrazovanje i nauku KS 
Zakonodavno-pravna komisija KS 
JU ‘Srednja  škola za primijenjene umjetnosti’ 
 
Predmet : Zastupnička inicijativa za 27. radnu sjednicu SKS 
 
Upućujem inicijativu za trenutno poništenje konkursa  za prijem radnika u 
radni odnos u osnovnim i srednjim školama  Kantona Sarajevo, objavljenog  
27.10.2025 godine (sa  ispravkom od 30.10.2025 godine ), zbog ozbiljnog i 
nezakonitog odstupanja od zakonitog i transparentnog konkursnog 
postupka koji je prekršio osnovna ustavna i zakonska prava kandidata.  
 
Centralno i kritično pitanje ove nezakonitosti je neopravdano isključenje  
kandidata  sa diplomom I ciklusa studija 240 ECTS bodova po Bolonjskom 
sistemu iz konkursne procedure, što predstavlja: nezakonitu diskriminaciju, 
pogrešnu primjenu obrazovnih propisa, povredu principa pravne sigurnosti, 
uskraćivanje prava na rad i ravnopravan pristup zapošljavanju.  
 
Organ koji provodi konkurs nema nijedno diskreciono pravo da zakoniti nivo 
kvalifikacije diploma proglasi nevažećim ! 
 
U postupku provođenja elektronskog konkursa u JU ‘Srednja  škola za 
primijenjene umjetnosti’, gdje su naknadnom ispravkom konkursa iz 
elektronskog sistema isključeni kandidati sa završenim prvim ciklusom studija 
od 240 ECTS bodova po Bolonjskom sistemu, došlo je do višestrukih povreda 
propisa i osnovnih pravnih načela. 
 
1. Povreda principa jednakosti i zabrane diskriminacije 
 
Kandidati sa 240 ECTS bodova (I ciklus) su neopravdano dovedeni u 
nepovoljniji položaj u odnosu na kandidate sa VII stepenom stručne spreme 
predbolonjskog sistema, iako se prema važećim propisima: diploma I ciklusa 
od 240 ECTS bodova smatra ekvivalentnom VII stepenu stručne spreme, nije 
dozvoljeno  praviti razliku po osnovu vremena sticanja diplome (bolonja / 
predbolonja). 
 
Time je povrijeđeno: načelo jednakog pristupa radnom mjestu,  
zabrana diskriminacije po osnovu obrazovanja stečenog u skladu sa važećim 
zakonom. 



 
 
2. Pogrešna i nezakonita primjena propisa o obrazovanju  
 
Isključenjem kandidata sa 240 ECTS bodova: pogrešno je tumačen pravni 
status diploma prvog ciklusa, zanemarena je zakonska izjednačenost diploma 
po nivou kvalifikacije, postupano je suprotno propisima koji regulišu visoko 
obrazovanje, kvalifikacijski okvir i zapošljavanje u obrazovanju. 
 
 
3. Povreda principa pravne sigurnosti i zabrane retroaktivnosti 
 
Naknadna ispravka konkursa kojom su kandidati već uneseni u elektronski 
sistem naknadno izbačeni predstavlja:retroaktivnu primjenu izmijenjenih 
uslova, povredu pravne sigurnosti kandidata, kršenje načela da se konkursni 
uslovi ne mogu mijenjati na štetu kandidata nakon što je postupak započet. 
 
 
4. Povreda prava na rad i jednak pristup zapošljavanju 
 
Isključenjem iz sistema:kandidatima je uskraćeno pravo da ravnopravno 
učestvuju u konkursnoj proceduri, onemogućeno im je da se njihova stručnost, 
iskustvo i kvalifikacije uopće razmatraju. 
 
Time je povrijeđeno: 
 
ustavno pravo na rad, pravo na jednaku dostupnost javnih radnih mjesta pod 
jednakim uslovima. 
 
5. Povreda načela zakonitosti u upravnom postupanju 
 
Postupanje škole i/ili nadležnog organa:nije zasnovano na jasnom zakonskom 
osnovu, predstavlja samovoljno i proizvoljno tumačenje propisa, ukazuje na 
neujednačenu i nezakonitu praksu u primjeni konkursnih procedura. 
 
Upravni postupak mora biti: 
 
zakonit, predvidiv, utemeljen na važećim propisima, a ne na internim ili ad hoc 
tumačenjima. 
 
6. Povreda prava kandidata na pravni lijek 
 
Isključenje kandidata iz elektronskog sistema  onemogućilo ili otežalo 
korištenje prava na žalbu jer su uklonjeni iz postupka bez pojedinačnog 
obrazloženog akta. 
 
Svaki kandidat ima pravo da o njegovom statusu bude doneseno pojedinačno, 
obrazloženo rješenje, uz jasno naznačeno pravo na pravni lijek. 
 
 



 
 
Obrazloženje: 
Skupština Kantona Sarajevo zaprimila je molbu za intervencijom zbog 
povrede prava kandidata sa diplomom I ciklusa (240 ECTS) u konkursu za 
zapošljavanje u srednjim školama Kantona Sarajevo. 
Predmet ove prijave odnosi se na  neujednačenu primjenu propisa u vezi s  
tretmanom diploma prvog ciklusa studija (240 ECTS) bolonjskog sistema u 
odnosu na diplome VII stepena stručne spreme predbolonjskog sistema. 
Ovakva nejasnoća u praksi rezultira diskriminatornim položajem kandidata, 
naročito u oblasti umjetničkog obrazovanja, konkretno u JU “Srednja škola 
primijenjenih umjetnosti”. 
 
Dana 27.10.2025. godine objavljen je jedan od konkursa u srednjim školama 
(Službene novine KS, broj 8/25) za poziciju nastavnika JU “Srednja škola 
primijenjenih umjetnosti”u Kantonu Sarajevo. Jedan od glavnih uslova je bio: 
“VSS VII, Magistar struke, II ciklus 300 ECTS, Magistar nauka, Doktor nauka”.  
Dana 30.10.2025. Ministarstvo za odgoj i obrazovanje Kantona Sarajevo 
objavilo je ispravku konkursa (Službene novine KS, broj 27/24), u kojoj se 
navodi da se brišu profili “koji se odnose na završen I ciklus bolonjskog studija 
za srednje škole”, jer su isti“predviđeni samo za osnovne škole”. 
Ovim postupkom kandidati sa završenim prvim ciklusom (240 ECTS) bivaju 
isključeni iz konkursa, iako su njihove kvalifikacije prema važećem 
zakonodavnom okviru i praksi visokoškolskih institucija u potpunosti 
usklađene s nivoom VII stepena visoke stručne spreme. 
Takva formulacija onemogućava ravnopravan pristup zapošljavanju i uvodi 
neujednačenost u primjeni zakona. 
 
Zbog utvrđenog VIŠESTRUKOG I KRITIČNOG KRŠENJA ZAKONA i 
OSNOVNIH PRAVNIH NAČELA, koje je dovelo do nezakonite diskriminacije 
velikog broja kandidata, ZAHTIJEVAM TRENUTNO 
PONIŠTENJE navedenog Konkursa. 
 
 
 
U Sarajevu,  
14.11.2025 godine 
Marijela Hašimbegović, 
zastupnica  
 
 


